
Gwneud i’r celfyddydau weithio dros economi Cymru
Gan Huw Thomas Gohebydd celfyddydau a chyfryngau BBC Cymru

Mae Canolfan Mileniwm Cymru a’r Senedd yn dominyddu nenlinell Bae Caerdydd, ond maent yn fwy na chymdogion
Nid dim ond cymdogion yw’r adeileddau hyn sy’n dominyddu nenlinell y dociau ar eu newydd wedd – i bob diben, maent yn bartneriaid busnes.
Bob blwyddyn, mae Canolfan Mileniwm Cymru (CMC) yn cael cymhorthdal £4m gan lywodraeth Cymru tuag at waith cynnal a chadw ac i ariannu ei gweithgareddau.
Mae CMC hefyd yn gartref i sefydliadau celfyddydau eraill gan gynnwys Cyngor Celfyddydau Cymru (CCC), Llenyddiaeth Cymru a Chwmni Dawns Cenedlaethol Cymru.
Maent i gyd yn cael cyllid blynyddol gan lywodraeth Cymru; eleni, rhoddodd y llywodraeth grant o £34m i CCC i’w ddosbarthu i sefydliadau celfyddydau ar eu rhan.
“I mi fel gweinidog, mae’n bwysig iawn pwysleisio beth yn union mae’r celfyddydau a diwylliant yn ei roi i Gymru”
John Griffiths Gweinidog Diwylliant
Felly sut mae’r buddsoddiad hwnnw’n creu budd i economi Cymru?
Mae llywodraeth Cymru’n dweud bod tuag 20,000 o bobl yn gweithio yn y sector diwylliannol ehangach yng Nghymru, sy’n cyfrannu tua £450m at allbwn economaidd Cymru.
Dywedir yn aml bod twristiaeth yn fudd ychwanegol sy’n deillio o ddiwylliant Cymru ac yn 2011 gwariodd ymwelwyr £146m ar wyliau â gweithgaredd diwylliannol neu dreftadaeth yn brif elfen eu harhosiad.
Dywedodd y Gweinidog Diwylliant John Griffiths y gallai’r sector celfyddydau hefyd fod yn bwynt gwerthu i Gymru dramor.
Meddai: “Rydym wedi creu cysylltiad pendant rhwng y celfyddydau a’n sefydliadau celfyddydau mawr fel Opera Cenedlaethol Cymru, y Cwmni Dawns Cenedlaethol a National Theatre Wales a’n teithiau masnach tramor.
“Mae wedi bod yn rhan bwysig iawn o gysylltu Cymru â marchnadoedd allweddol a gwneud yn siŵr ein bod yn cael y mewnfuddsoddiad hwnnw ac yn datblygu ein cyfleoedd i allforio.”
Mae toriadau gwariant cyhoeddus eisoes wedi effeithio ar sefydliadau sy’n dibynnu ar grantiau i ariannu rhywfaint neu’r cyfan o’u gwaith.
Ers dechrau’r dirywiad economaidd, mae CCC wedi adolygu a lleihau nifer y sefydliadau sy’n cael cyllid, ac mae rhai o awdurdodau lleol Cymru hefyd wedi lleihau eu gwariant ar y celfyddydau a gweithgareddau diwylliannol.
‘Ansawdd bywyd’
Meddai Mr Griffiths: “Mae’n gyfnod anodd iawn felly mae’n rhaid i ni fod yn glir iawn beth y byddwn yn ei flaenoriaethu fel llywodraeth Cymru.
“I mi fel gweinidog, mae’n bwysig iawn pwysleisio beth yn union mae’r celfyddydau a diwylliant yn ei roi i Gymru. Ie, yn nhermau economaidd a busnes, ond hefyd yn nhermau ansawdd bywyd cyffredinol.”
Mae’r dylunydd Sian Elin Thomas yn un o’r rheini a wnaeth achos busnes llwyddiannus i’w chwmni newydd.
Mae hi’n creu papur wal, clustogau a chardiau cyfarchion, a defnyddiodd gyllid gan CCC a chyrsiau hyfforddiant busnes di-dâl i’w sefydlu ei hun ar-lein.
Meddai: “Fe wnes i dreulio tua chwe mis cyn i mi lansio fy musnes yn iawn yn gweithio ar fy holl gynhyrchion ac yn penderfynu beth fyddai’r ffordd orau o fynd o’i chwmpas hi o ran sut i roi fy stwff ar y farchnad.
“Fe wnes i hefyd ymchwilio i gyfleoedd i gael cyllid yng Nghymru gan fy mod i’n dod adref i Gymru i ddechrau fy musnes.”
“Rydyn ni wastad wedi ein syfrdanu nad oes gwrthwynebiad wedi bod i brisiau tocynnau”
Bet Davies, Canolfan Mileniwm Cymru
Mae Ms Thomas yn gwerthu ei dyluniadau i gwsmeriaid ledled y byd ond mae’n defnyddio tîm o bwythwyr ar eu liwt eu hunain i wnïo ei heitemau at ei gilydd. 
Yn ôl yng Nghanolfan Mileniwm Cymru, mae cydbwysedd o sioeau cerdd y West End a chynyrchiadau mwy arbenigol yn llenwi’r rhaglen.
Maent hefyd yn cyfiawnhau eu cymhorthdal cyhoeddus drwy ddarparu perfformiadau di-dâl a rhaglen ddysgu greadigol, a drwy gydweithio â grwpiau cymunedol ledled Cymru i roi profiadau diwylliannol newydd iddynt.
Ond er gwaethaf yr arian cyhoeddus, mae trip i CMC yn dal i allu bod yn noson ddrud.
Mae rhai tocynnau i weld y sioe gerdd Wicked y flwyddyn nesaf yn costio cymaint â £75, ond mae pennaeth cysylltiadau cyhoeddus y ganolfan, Bet Davies, yn mynnu bod llawer o seddau rhatach yn golygu y gall ymweliad fod yn fforddiadwy.
“Rydyn ni wastad wedi ein syfrdanu nad oes gwrthwynebiad wedi bod i brisiau tocynnau,” meddai.
“Yn amlwg mae’n dal i fod yn rhatach na’r West End, does dim rhaid i chi fynd ac aros dros nos yn Llundain. A hyd yn oed yn y dirwasgiad mae’r tocynnau wedi dal i werthu.
“Rydw i’n meddwl bod pobl yn cael ychydig o ddihangfa wrth ddod yma.”
Dywedodd Mrs Davies hefyd fod CMC yn ganolfan greadigol i’r celfyddydau creadigol a pherfformio a bod eu cynllun codi arian eu hunain yn golygu bod eu grant gan y llywodraeth yn rhoi gwerth da.
“Am bob punt o gymhorthdal rydyn ni’n ei gael, rydyn ni’n codi £4 arall, felly mae’n elw da ar fuddsoddiad,” meddai.
Ar y ddwy ochr i’r stryd goediog honno ym Mae Caerdydd, mae’r sefydliadau diwylliannol a’r llywodraeth yn cefnogi egwyddorion cyllid cyhoeddus i’r celfyddydau.
Mae’r hinsawdd economaidd yn golygu y gall fod rhaid i sefydliadau frwydro’n galetach i sicrhau cyllid, ond mae cefnogwyr y cymhorthdal gan y wlad yn dweud ei fod yn sbarduno buddion ariannol a diwylliannol cryf i Gymru.

